
Sanz presidentea azkeneko egunetako berriei buruz mintzatu da

CDNko kontseilarien lanari sostengua eman dio, eta AHTa, etxebizitza publikoak lortzeko aukera berdintasuna, Eskolaratze Batzordea, PSNrekiko harremana, Nafarroako Volkswagen eta PFEZa ere izan ditu mintzagai

Astelehena, 2009ko otsailaren 2a. Miguel Sanz Sesma Nafarroako Gobernuko presidenteak prentsaurrekoa egin du gaur eguerdian, Nafarroako Jauregian, azkeneko egunetako berriei buruz mintzatzeko. 
Nafarroako Abiadura Handiko Korridorea
Hasteko, Sanz presidentea AHTari buruz mintzatu da. Adierazi duenez, Nafarroako Gobernuak “etxeko lanak egin ditu” eta orain Espainiako Gobernuari dagokio bere hitza betetzea; izan ere, Ekonomia Ministerioak eta Sustapen Ministerioak biek onespena eman diete Foru Gobernuarekin izenpetu dituzten testuei. Beraz, testuak Ministro Kontseiluak onartzea eta Espainiako Gobernuak sinatzea baino ez da falta. Zentzu horretan, akordio oztopatu dezakeen edozein traba konpontzeko asmoz Rodríguez Zapatero presidenteari bidali zion gutuna aipatu du Sanz presidenteak. Adierazi duenez, AHTko Nafarroako tartearen finantzaketa Nafarroako Gobernuak bere gain hartu du, Hitzarmen Ekonomikoari jarraiki, eta hala, honako hau esan du: “Ez dut ulertzen zergatik dauden hasi gabe Nafarroako abiadura handiko korridorea eraikitzeko izapideak. Izan ere, hartu duguna baino bide hoberik ez dut ikusten: zuhurtasunez jokatu eta justua dena eskatu, lanak egin daitezela eta Hitzarmenaren bidez finantzatu daitezela”. 
Sostengua CDNko kontseilarien lanari
Bestalde, Sanz presidentea CDNko bi kontseilarien lanari buruz ere mintzatu da. CDN Nafarroako Gobernuko alderdietako bat da, baina Foru Gobernuan egiten duen lana zalantzan jarri dute, eta horrexegatik, Sanzek honako hau esan du: “Ez dute euren kabuz lan egiten, Gobernu guztia unitate beraren baitan jarduten da”. Hala, Departamentuetako ekimenek Gobernu osoaren sostengua behar izaten dute; izan ere, Nafarroako Gobernuaren proiektuak dira, ez kontseilari jakin baten proiektuak. Sanzek gaineratu duenez, ez dago desadostasunik, ezta joan den astean Eusko Jaurlaritzarekin euskararen gainean izenpetu zuten akordioaren gainean ere. Nolanahi ere, Sanzek adierazi duenez, aurrerantzean ere Foruaren Hobekuntza errespeta dezan eskatuko dio Nafarroako Gobernuak Eusko Jaurlaritzari, eta haren esku-sartzeak salatuko ditu. 
Etxebizitza publikoak lortzeko aukera berdintasuna
Etxebizitzaren Legearen proiektuari dagokionez (Gobernu Kontseiluan onartuko dute), desberdintasuna edo segizio-zaletasuna sustatuko duen pribilegiorik ez duela ezarriko adierazi du Sanz presidenteak. “Etxebizitza publikoak lortzeko aukera berdintasuna nahitaezkoa da, herritarrek sistema horretan sinetsiko badute”- esan du presidenteak. 

Eskolaratze Batzordea
Hezkuntza Departamentuko kontseilariak Eskolaratze Batzordeari dagokionez egindakoa ere izan du mintzagai Sanz presidenteak. Honako hau esan du, hain zuzen: “Kontseilariaren jardunak PSNrekin egindako ituna zeharo betetzen du. Izan ere, aurrekontuen gaineko akordioan aipatzen dena ez da “leihatila bakarra”, “barruti bakarra” baizik; eta ez dira gauza bera”. Miguel Sanzek gaineratu duenez, Estatuko araudia ere kontuan hartu behar da; izan ere, Maisu-maistren Kidegoa Estatuaren mende dago, deialdiak autonomia erkidego bakoitzak egiten baditu ere. 

Zentzu horretan, Miguel Sanzek adierazi du Eskolaratze Batzordea desadostasunak konpontzeko sortuko dutela. Gainera, eskaeren %97n lehen aukera errespetatu dutela azpimarratu du. 

Nafarroako Gobernuaren eta PSNren arteko harremana

Nafarroako Gobernuaren eta PSNren arteko harremanari dagokionez, Sanz presidenteak honako hau esan du: “Harremana ez da ezkutuko itun baten ondorio, PSNrekin hitzartutako guztia ezaguna eta jendaurrekoa da”. Zentzu horretan, Sanzek eskerrak eman dizkio PSNri, leiala delako, eta adierazi duenez, horrek ez du ordainik. Hala, Miguel Sanzek nabarmendu duenez, “Espainiako gainerako erkidegoetan ez dago horrelako kultura politikorik, eta onena Gobernuak eta oposizioak elkar ulertzea da, batik bat gaur egun bezala egoera korapilatsua denean”. 
Pozik, Nafarroako Volkswagenek 25.600 auto eginen dituelako
Bestalde, Sanz presidentea pozik agertu da Nafarroako Volkswagenek (Landaben) 25.600 “Polo” egiteko agindua jaso duelako, eta hala, behin-behineko 150 lanpostu berri sortuko dituztelako. Miguel Sanzek honako hau adierazi du Alemaniako enpresak hartu duen erabakia dela-eta: “Nafarroako ekonomiarekiko eta enpleguarekiko konpromisoaren isla da, eta Volkwagenek zentzu horretan hartzen dituen erabaki guztiek Nafarroako Gobernuaren sostengu ekonomikoa eta administratiboa izanen dute”. 
PFEZa
Prentsaurrekoa amaitzeko, Nafarroako prentsan PFEZaren gainean agertutako informazioari buruz hitz egin du Sanz presidenteak. Hain zuzen ere, prentsan adierazi dute zergadunek “helburu sozialekin” hautatutako funtsak zuzenean kudeatzeko funts espezifikorik ez dagoela, eta zentzu horretan, honako hau azpimarratu du Sanzek: “Zergadunek PFEZari egiten dizkioten ekarpenek ez dute xederik. Izan ere, herritarrek Parlamentuan dituzten ordezkariek erabakitzen dute ekarpenen xedea, Aurrekontuen bidez”. Horrela bada, honako hau gaineratu du Miguel Sanzek: “Prentsan egindako adierazpenetako batzuk okerrak, desegokiak eta bidegabeak dira”, eta “Ogasunak ez ditu nafarrak engainatzen”. 

